ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՀՈԿՏԵՄԲԵՐԻ 20-Ի N 1510-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը

«Էկոպարեկային ծառայության մասին» օրենքն (այսուհետ՝ Օրենք) ուժի մեջ է մտել 2024 թվականի հունվարի 1-ից։	
[bookmark: _GoBack]Հանրային ծառայության մասին օրենքի 3-րդ հոդվածի 1-ին մասի համաձայն՝ հանրային ծառայությունը հանրային իշխանության մարմիններին Հայաստանի Հանրապետության Սահմանադրությամբ և օրենքներով վերապահված լիազորությունների իրականացումն է, որն ընդգրկում է պետական ծառայությունը, համայնքային ծառայությունը և հանրային պաշտոնները, նույն հոդվածի 3-րդ մասի համաձայն՝  պետական ծառայությունն ընդգրկում է (…) էկոպարեկային ծառայությունը, իսկ 47-րդ հոդվածի 1-ին մասի համաձայն՝ Հանրային պաշտոն զբաղեցնող անձանց և հանրային ծառայողների երաշխիքներն են (…) վարձատրությունը և Հայաստանի Հանրապետության օրենսդրությամբ նախատեսված այլ վճարները:
«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 22-րդ հոդվածի 6-րդ մասի համաձայն՝ պետական ծառայողը պարգևատրվում է, եթե նրա կատարողականի կիսամյակային գնահատականը կամ կիսամյակային հաշվետվության վերաբերյալ պետական ծառայողի ղեկավարի տված եզրակացությունը դրական է (…):
Օրենքի 19-րդ հոդվածի 1-ին մասի համաձայն՝ Ծառայողի կատարողականի գնահատման և վերապատրաստման հետ կապված հարաբերությունները կարգավորվում են «Քաղաքացիական ծառայության մասին» օրենքով։ «Քաղաքացիական ծառայության մասին» օրենքի 18-րդ հոդվածի 5-րդ մասի համաձայն «Քաղաքացիական ծառայողի կատարողականի գնահատման կարգը սահմանում է Կառավարությունը՝ հաշվի առնելով համապատասխան մարմինների առանձնահատկությունները»:
Կատարողականի գնահատման հարաբերությունները կարգավորող ՀՀ կառավարության 2011 թվականի հոկտեմբերի 20-ի N 1510-Ն որոշման համաձայն կատարողականի գնահատման մասով առանձնահատկություններ են սահմանված Քրեակատարողական ծառայության, Պրոբացիայի ծառայության, Փրկարար ծառայության, Հարկադիր կատարումն ապահովող ծառայության համար։
Նախագծի ընդունումը պայմանավորված է Օրենքի 19-րդ հոդվածի 1-ին մասի դրույթների կատարման ապահովմամբ։

2. Առաջարկվող կարգավորման բնույթը

Նախագծով առաջարկվում է էկոպարեկային ծառայողների կատարողականների գնահատումն իրականացնել քրեակատարողական և փրկարարական ծառայողների կատարողականների գնահատման կարգով՝ հաշվի առնելով այն հանգամանքը, որ «Էկոպարեկային ծառայության մասին» օրենքից բխող էկոպարեկային ծառայողների կատարած աշխատանքը հնարավոր չէ գնահատել Mulberry էլեկտրոնային փաստաթղթաշրջանառության համակարգով։

3․ Նախագծի մշակման գործընթացում ներգրավված ինստիտուտները

Նախագիծը մշակվել է շրջակա միջավայրի նախարարության էկոպարեկային ծառայության  կողմից։

4․ Ակնկալվող արդյունքը

Նախագծի ընդունման արդյունքում էկոպարեկային ծառայողների կատարողականները կգնահատվեն քրեակատարողական և փրկարարական ծառայողների կատարողականների գնահատման կարգով։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին

Նախագծի ընդունման դեպքում  Հայաստանի Հանրապետության պետական բյուջեի եկամուտներում և ծախսերում լրացուցիչ փոփոխությունների անհրաժեշտություն չկա։

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

Նախագիծն ուղիղ կապված չէ ռազմավարական փաստաթղթերի հետ։
